
Hilaren 23tik 30era izango da. Gala 31n izango da, Europa Jauregian  

ZINEMASTEAk ARKABIAra eramango ditu emanaldiak, eta 10 euskal film onenak dakartza      

• Programatutako filmek 26 izendapen lortu dituzte Goya sarietarako, eta faborito nagusietako bi dira bertan Los domingos eta Maspalomas, 13 eta 9 izendapen baitituzte, hurrenez hurren     

• Askotariko gaiak lantzen dituzten zintak hautatu ditu, hala nola migrazioa, erlijioa, homosexualitatea eta serieko hiltzaileak; animaziozkoak; eta XVII. mendean girotutakoak     

• Jaialdiak nobedadeak dakartza, hala nola jatorrizko soinu-banda onenari emango zaion saria eta ikasleentzako emanaldi bereziak   

• Emanaldi bakoitzak solasaldi bat izango du ondoren, film luzeko protagonistekin: zuzendariak, artistak, gidoilariak...    


Vitoria-Gasteiz, 2026ko urtarrilak 14.- ZINEMASTEAk, Vital Fundazioak antolatzen duen euskal zinemaren jaialdiak, aurten ARKABIAra eramango du bere 42. edizioa, erakundearen kultura- eta aisialdi-gune berrira (Posta kalea 13-15, Gasteiz). Hitzordua urtarrilaren 23tik 30era izango da, eta euskal produkzioko hamar film onenak dakartza. Amaiera ekitaldia eta sari banaketa hilaren 31n egingo da Europa Jauregian. 

Aste barruko emanaldiak 19:30ean hasiko dira; hilaren 24an (larunbata) eta 25ean (igandea) emanaldi bi egingo dira (16:45ean eta 19:30ean), eta ondoren solasaldi bat egongo da film luzeko protagonistekin: zuzendariak, artistak, gidoilariak... Saio guztietara eta amaiera ekitaldira joateko abonuak (22 €) eta eguneko sarrerak (3 €) gaurtik aurrera eros daitezke www.zinemastea.eus jaialdiaren webgunean, baita Arkabian ere (Posta kalea 13-15) astelehenetik igandera, 11:00etatik 14:00etara eta 17:00etatik 20:00etara (astearteetan itxita). 

Atzo bertan, Zinema Akademiak aurtengo Goya sarietarako izendapenen berri eman zuen eta gala hori otsailean izango da. ZINEMASTEAn programatutako filmek 26 izendapen lortu dituzte, horien artean faborito nagusietako bi ditugu: LOS DOMINGOS, 13 izendapen ditu, eta MASPALOMAS, 9 izendapen ditu. Biak dira film eta zuzendaritza onenaren sarirako hautagaiak.    

Egitarauan honako lan hauek nabarmentzen dira: Paul Urkijoren GAUA, gasteiztar zuzendariaren beldurrezko film berria, XVII. mendean girotua; Alauda Ruiz de Azúaren LOS DOMINGOS familia-drama erlijiosoa, Donostiako Zinemaldian Urrezko Maskorra; MASPALOMAS, J. M. Goenagak eta Aitor Arregik LGTBIQ+ komunitateko zahartzaroari buruz egindako filma, José Ramón Soroiz aktore nagusiarentzat hainbat sari jaso dituena; DECORADO, Alberto Vazquezek egungo krisiei buruz egindako animazio-proposamena; TODO LO QUE NO SE, Ana Lambarriren lehendabiziko film luzea; LA ISLA DE LOS FAISANES immigrazioari buruzko thrillerra, Asier Urbietarena; JONE BATZUETAN Sara Fantovaren lehenengo film luzea; KARMELE, Asier Altunarena, Espainiako gerra zibileko benetako gertaerei buruzko Kirmen Uriberen izenburu bereko eleberrian oinarritua; Alberto Gastesiren SINGULARRA drama psikologikoa; eta Juanma Bajo Ulloa zuzendari gasteiztarraren azken filma, EL MAL.

Aurtengo edizioa Kepa Sojo eta Sonia Pacios zinemaldiko koordinatzaile eta zinemagileek eta Arantxa Ibañez de Opacua Vital Fundazioko zuzendariak aurkeztu dute, eta azken horrek nabarmendu duenez: “ZINEMASTEAk 42. edizioa izango du aurten, eta zifra horrek, berez, ibilbidea, sendotzea eta heldutasuna adierazten ditu. Lau hamarkada luze horietan, euskal ikus-entzunezkoak eboluzionatu, dibertsifikatu eta presentzia irabazi du, gure kultura- eta gizarte-testuinguruari erabat lotutako nortasun propio eta ezagunari uko egin gabe. Aurtengo jaialdia sektoreak bizi duen une onaren isla fidela dela deritzogu Vital Fundazioan, interpretaziotik, zuzendaritzatik eta ekoizpenetik hasi eta gidoi eta talde teknikoetaraino, eta, horregatik, gure zinemagintzan diharduten profesionalek egiten duten etengabeko lana ere aitortu nahi dugu”.

ZINEMASTEAren berrikuntzetako bat Arabako hiriburuko ikastetxeetako ikasleentzako jarduerak izango dira. Urtarrilaren 26an eta 28an, goizeko ordutegian, zinemaldiko film bi emango dira, eta zuzendariak joango dira bertara. “Ikasleei beren lan zinematografikoen xehetasunak azalduko dizkiete, eta aukera bikaina izango da gazteek euskal zinemako film garrantzitsuenetako batzuen sortzaileekin harreman zuzena izan dezaten”.

Sariak eta epaimahaia
ZINEMASTEAk sei kategoria ofizial ditu: filmik onena, zuzendaritzarik onena, gidoirik onena, interpretazio nagusirik onena, aktore-multzoko interpretaziorik onena eta, aurtengo nobedadea, jatorrizko soinu-bandarik onena. Sariak osatzeko, ikusleek film onenari ematen dioten saria eta Vital Fundazioak zinemarekin zerikusia duten arabarrei ematen dien ‘Gutako Bat' saria daude.

Sariak erabakiko dituen epaimahaia zinema arloko bost profesional nabarmenek osatzen dute: Sonia Almarcha aktoreak; Cristina Delgado kazetariak; Eulalia Ramón aktore eta zuzendariak; Javier Ruiz Caldera zuzendari eta gidoilariak; eta Enrique Villén aktoreak.

Amaiera ekitaldia eta gonbidapenak 

Jon Plazaolak eta Nerea Mazok aurkeztuta, aurtengo galan ikus-entzunezkoen arloko profesionalen ordezkaritza zabala izango da, eta topaketa benetako ospakizun kolektiboa bihurtuko da. 

Rockalean taldeak, hamar urte baino gehiagoko esperientzia duen bost musikarik osatutako taldeak, musika banda jarriko dio ekitaldiari, eta umorea ere ez da faltako Gurutze Beitia eta Gorka Aginagalderen eskutik.  

Hitzordua urtarrilaren 31n izango da, 20:00etan, Gasteizko Europa Biltzar Jauregian, eta ikustera joateko gonbidapenak gaurtik aurrera lor daitezke ARKABIAN (Posta kalea 13-15), astelehenetik igandera, 11:00etatik 14:00etara eta 17:00etatik 20:00etara (astearteetan itxita), eserlekuak agortu arte. 

Programa 

[bookmark: _s0urmur83lsf][bookmark: _yizdvelzgia3][bookmark: _5733k2gzxoyf]Ostirala, hilak 23, 19:30ean	GAUA, Paul Urkijorena
HIZKUNTZA: euskara, eta azpitituluak gaztelaniaz

Gasteiztar zuzendariaren film berria euskal mendietan, XVII. mendean, girotutako beldurrezko istorioa da. Sorgin ehiza betean, Kattalinek senarrarengandik ihes egingo du, eta baserritik alde egingo du gauan murgilduta. Basoan galduta, beldurrezko ipuinak eta herriko esamesak partekatzen ari diren hiru emakumerekin egingo du topo. Bere harridurarako, Kattalin istorio horien parte bihurtuko da. 

2016an bere lehenengo film luzea idatzi eta zuzendu zuen Paul Urkijok, Errementari izenekoa. Genero fantastikoko film horrek emaitza bikainak lortu zituen. 2023an Irati estreinatu zuen, gaur egun arte zinema aretoetan gehien ikusi den euskarazko filma. Gaua lanaren eskutik, Paul Urkijo generoko zinemaren ahots sendoenetakoa bihurtu da, tradizioa eta fantasia begirada paregabeaz uztartzeko gai den sortzailea baita.

Larunbata, hilak 24 
· 16:45ean	DECORADO, Alberto Vázquezena
HIZKUNTZA: gaztelaniaz

Arnold, adin ertaineko sagu bat, krisi existentzial batean harrapatuta bizi da. Alberto Vazquezen 2016ko izen bereko film labur entzutetsuan oinarrituta dago film luzea. Forque Sarietan animaziozko film luze onenaren saria irabazi zuen.

Alberto Vázquez animazio-zuzendaria, ilustratzailea eta komiki-marrazkilaria. Bere lanek lau Goya sari irabazi dituzte. 2012an Animaziozko Film Labur Onenaren Goya saria irabazi zuen Birdboy filmari esker, eta 2017an film onenaren Goya saria Psiconautas filmari esker, eta animaziozko film labur onenarena Decorado lanari esker. 2022an Goya saria irabazi zuen Unicorn Wars film luzearen eskutik. 


· 19:30ean	TODO LO QUE NO SE, Ana Lambarrirena
HIZKUNTZA: gaztelaniaz

35 urte ditu Laurak eta bizitza monotonoa darama. Lasaitasun arraro hori aldatu egingo da iraganeko lankide batek sektore teknologikoan proiektu zahar bati berriro ekitea proposatzen dionean. Galduta zegoela uste zuen bere zati bat berreskuratzeko bide horretan, bere ingurunea kolokan jarriko duten hainbat erabaki hartuko ditu, eta bere burua lehenesteagatik ordaindu beharreko prezioari egin beharko dio aurre. 

Film horren eskutik egin zuen debuta Ana Lambarrik Malagako Zinemaldian. 2010 eta 2014 artean, jaialdietan mugitu diren 4 film labur zuzendu zituen: Domingo por la tarde; Estúpida historia; So Sweet; eta Birthday. 2019an, ‘16’ izeneko film laburraren eskutik itzuli zen zuzendaritzara. Hori izan zen ‘26’ eta ‘36’ lanek osatutako trilogiaren lehenengo film laburra. Sari eta aukeraketa ugari jaso ditu jaialdietan lan horiei esker.  


Igandea, hilak 25  
· 16:45ean	JONE BATZUETAN, Sara Fantovarena
HIZKUNTZA: gaztelaniaz, euskaraz. Azpitituluak gaztelaniaz

Jone aitarekin eta Marta ahizpa txikiarekin bizi da. Aitak lana utzi behar izan du bere parkinsonaren ondorioengatik. Aldi berean, Bilboko Aste Nagusiko jaiak hasiko dira, eta Jone lehen aldiz maiteminduko da. Uda horretan, Olgarekin, maitemintzen den neskarekin, igarotzen duen hilezintasun sentsazioaren eta aitaren gaixotasunaren ondorioz bakarrik geratzeko beldurraren artean biziko da Jone.

Sara Fantova No me despertéis (Kimuak, 2018) film laburraren eskutik graduatu zen. Film hori SEMINCIren Sail Ofizialean estreinatu zen, eta Rotterdamen hautatu zuten, besteak beste. La filla d’algú film kolektiboko zuzendari eta gidoilari ere izan zen, eta Malagako Zinemaldian emakumezko aktore onenaren Zilarrezko Biznaga eskuratu zuen. 2023an Hau ez da Suedia serieko zuzendarikidea izan zen. Jone, batzuetan bere lehenengo film luzea Malagako Zinemaldian lehiatu zen, eta epaimahaiak aipamen berezia egin zion zuzendaritzari.



· 19:30ean            LA ISLA DE LOS FAISANES, Asier Urbietarena
HIZKUNTZA: gaztelaniaz, euskaraz, frantsesez. Azpitituluak gaztelaniaz. 
                                                                           
Testuinguru immigrazioa duen mugari buruzko thriller baten eskutik egingo du debuta Gipuzkoako zuzendariak. Bidasoa ibaiaren erdian dagoen Faisaien Uhartea munduko jabekidetasunik txikiena da, erdia Espainiako Estatuarena da eta beste erdia frantziarrarena. Bertako bikote bat, uhartearen parean paseatzen ari da eta pertsona bi ibaia igerian zeharkatzen ikusiko dituzte. Egun batzuk geroago, gorpu bat agertuko da uhartearen subiranotasun-trukean. Nor arduratuko da horretaz?

Asier Urbieta hainbat film laburren egilea da, besteak beste, Pim Pam Pum (2008), nazioarteko hainbat jaialditan hautatua eta saritua, Arconada (2014) eta False Flag (2017). 2020an Altsasu telesaila idatzi eta zuzendu zuen. La Isla de los Faisanes bere lehenengo film luzea Goteborgeko Zinemaldian lehiatu zen, eta lehiaketatik kanpo eman zen Malagan.


Astelehena, hilak 26, 19:30ean	SINGULAR, Alberto Gastesirena 
HIZKUNTZA: gaztelaniaz

Semea hil eta hamabi urtera, Dianak eta Martinek asteburu batez berriz elkartzea erabakiko dute. Semea zenaren antz misteriotsua duen gazte bat agertuko da etxean, eta ondorioz, antzinako sekretuak eta susmo berriak agertuko dira. Familiaren iraganaren mende egon liteke etorkizuna izatea.

Alberto Gastesi donostiarrak hamahiru urte zituela egin zuen bere lehenengo film laburra. Handik gutxira, Larrotxeneko “Detrás de la cámara” nerabeentzako zinema programan sartu zen, eta hamabost urte zituela Trampantojo (2000) zuzendu zuen, bere bigarren film laburra. Orduz geroztik, hainbat film labur zuzendu ditu hala nola Istmo (2011), Ekaitza (2012), Mapa del tiempo olvidado (2014), Alejandra (2015), Miroirs (2016), Cactus (2018) eta Las vacaciones (2020), Espainiako eta nazioarteko hainbat jaialditan hautatuak. La quietud en la tormenta (2022) film luzearen eskutik egin zuen debuta, eta ondoren, bere fikziozko bigarren film luzea aurkeztu zuen Singular.  

Asteartea, hilak27, 19:30ean	LOS DOMINGOS, Alauda Ruiz de Azúarena
HIZKUNTZA: gaztelaniaz

2025eko Donostiako Zinemaldiko Urrezko Maskorrak drama familiar eta erlijioso hau bermatzen du. Los domingos lanak Ainararen historia kontatuko digu. 17 urteko gazte idealista eta argia da, eta unibertsitateko zein karrera ikasiko duen erabaki behar du. Edo, behintzat, hori egin dezala espero du bere familiak. Hala ere, gazteak dio Jainkoarengandik gero eta hurbilago sentitzen dela eta klausurako mojaren bizitzari eusteko asmoa duela. Albisteak ezustean harrapatu du familia osoa, eta amildegi bat eta suzko proba bat eragingo ditu guztientzat.

Los domingos lanaren curriculumean, Donostiako Zinemaldiko Film Onenaren Urrezko Maskorrarekin batera, Euskal Zinemaren Saria edo Feroz Zinemaldiko Kritikaren Saria agertzen dira. Forque Sarietan Film Onenaren eta Emakumezko Aktore Onenaren Sariak (Patricia López Arnaiz) ere jaso zituen.

Alauda Ruiz de Azúak Clases particulares (2005), Lo importante (2007), Dicen (2011), Nena (2014) eta No me da la vida (2021) film laburrak zuzendu ditu. Cinco lobitos (2022), bere lehenengo film luzea, Berlinaleko Panorama sailean aurkeztu zen, eta Malagan Espainiako film onenaren Urrezko Biznaga, emakumezko aktore onenaren eta gidoi onenaren Zilarrezko Biznagak eta Publikoaren Saria lortu zituen. Filmak hiru Goya sari irabazi zituen, horien artean zuzendaritza berri onenarena, guztira zeuden hamaika izendapenetatik. 2023an bere bigarren film luzea zuzendu zuen: Eres tú.


Asteazkena, hilak 28, 19:30ean    MASPALOMAS, J. M. Goenaga eta Aitor Arregirena
HIZKUNTZA: gaztelaniaz, euskaraz. Azpitituluak gaztelaniaz

Bere bikotekidearekin hautsi ondoren, 76 urteko Vicentek gustuko duen bizitza darama Maspalomasen: bere egunerokoa eguzkitan etzanda, parrandan eta plazeraren bila ematen du. Ustekabeko istripu baten ondorioz, Donostiara itzuli eta urte batzuk lehenago utzi zuen alabarekin elkartu behar izango du. Vicentek egoitza batean bizi beharko du, eta bertan ‘armairura’  itzultzera behartuta egongo da.

Aitor Arregik eta Jose Mari Goenagak Jon Garañorekin egiten dute lan, Moriarti bere ekoiztetxetik, eta honako hauek sortu dira bertatik: Lucio (2007); 80 Egunean (2010); Loreak (2014), film onenaren Goya sarirako izendatua; Handia (2017), Epaimahaiaren Sari Berezia eta Irizar Saria Donostian, 10 Goya jasotzeaz gain; La trinchera infinita (2019), zuzendaritza onenaren Zilarrezko Maskorra, gidoi onenaren Epaimahaiaren Saria, Irizar Saria eta FIPRESCI Saria Donostian, eta bi Goya irabazi zituena; eta Marco (2024), aktore onenaren Goya saria.

Osteguna, hilak 29, 19:30ean	KARMELE, Asier Altunarena  
HIZKUNTZA: gaztelaniaz, euskaraz, frantsesez. Azpitituluak gaztelaniaz

Gidoia Kirmen Uriberen eleberrian oinarrituta dago. Euskal Herria, 1937. Karmele eta bere familia Frantzian errefuxiatuko dira, gerraren ondorioz etxetik kanporatuak izan ondoren. Bertan, erbesteko euskal enbaxada kulturalarekin harremanetan jarriko da Karmele, musikaren eta dantzaren bidez gerraren aurka borrokatu nahian, eta Txomin ezagutuko du, tronpeta jotzaile profesionala eta berarekin maiteminduko da. Venezuelan denbora batez bizi ondoren, bikotea etxera itzuliko da, kendu zieten guztia berreskuratzeko itxaropenaz. 

Asier Altuna Txotx (1998) eta 40 ezetz (1999) film laburrak zuzendu ditu, baita  Aupa Etxebeste! (2005) eta haren jarraipena Agur Etxebeste! luzemetraiak ere, Telmo Esnalekin batera. Bakarka hainbat film labur eta luze zuzendu ditu, hala nola Bertsolari (2011) eta Amama (2015). 2018an, segmentu baten ekarpena eginez lagundu zuen Gure oroitzapenak film kolektiboan. 2020an Arzak since 1897 dokumentala aurkeztu zuen. 


Ostirala, hilak 30, 19:30ean	EL MAL, Juanma Bajo Ulloarena
HIZKUNTZA: gaztelaniaz

Pertsonaia kezkagarri bat anbizio handiko kazetari batekin harremanetan jarriko da, eta arrakasta desiratua lortzea proposatuko dio, bere talentuari buruzko liburua idatziz: Historiako hiltzaile handienarena. “Munstro bakoitzaren barruan izaki humano bat dago. Gizaki bakoitzaren barruan munstro bat dago”.

Alas de mariposa bere lehenengo lan luzearen eskutik Juanma Bajo Ulloak Donostiako Nazioarteko Zinemaldian Film Onenaren saria lortu zuen, 24 urte zituela. La madre muerta kultuko maisulanen artean dago katalogatuta. Airbag (1997) leihatilaren errekor historikoa izan zen, eta zinema ganberroaren generoa inauguratu zuen. Bere ausardia eta izaera independenteagatik ezaguna, bere filmek, besteak beste, Espainiako Zinema Akademiaren 7 Goya, Ondas saria eta New Yorkeko Kritikaren Saria lortu dituzte. Baby (2020) bere azken filma, hitz bakar bat ere erabili gabe kontatua, zinemari egindako omenaldi oso saritua da.

